1714 Viðauki Fitjaannáls: Vetur lagðist misjafnt á; fyrir norðan og austan góður, en þyngri fyrir sunnan. Vorið kalt og síðgróið. Sumarið grassamt, en vott. ... Skiptapi á Hólmi í Garði með þremur mönnum, annar undir Jökli með 5 mönnum. ... Um veturinn kom á óvenjulegt sjávarflóð, braut víða skip og hjalla og af túnum í mörgum stöðum. Aptur í vikunni eptir páska [1.-8. apríl] komu stór, langsöm regn. Vötn og skriður gerðu víða stóran skaða. ... Í Septembri seint brotnuðu af stríðum stormi 2 kaupskip á Bátsendahöfn, fröktuð af fiski; fólkið komst af. Hafís fyrir norðan og vestan. ... Landskjálfti varð um kveldið fyrir allraheilagramessu.  

Hestsannáll: Vetur vindasamur og frostlítill fram til góu, þá harður sunnanlands, en betri fyrir sunnan. Varð skipreiki í Garði, dóu af 4 menn, annar undir Jölkli. ... Vorið kalt og síðgróið. ... Dó í snjóflóði bóndinn á Glitsstöðum [Glýsstöðum] í Norðuárdal.    

Hvammsannáll: Þann 1. Januarii mikil snjóljós eður glæðningar og um kveldið stórar skruggur. Hart á þorranum. Jarðskjálfti 17. Octobris.

Mælifellsannáll: Frá nýári til kyndilmessu var vetur hinn æskilegasti, þá harðnaði, en létti af móti páskum. ... Vorið var kalt, kom hafís og (lá) lengi sumars, því 8 vikum fyrir vetur lá Hofsós- og Höfðaskip á Vopnafirði og komust eigi norður fyrir ís. Tún spruttu vel, en engi minna um Skagafjörð og Vesturland en miklu norðar.

Vallaannáll: Hláka sunnan með regni nýársdag. Vetur upp þaðan mjög mislægur hið syðra og vestra á landinu, stormasamur og sjóbanna með snjóum og harðindum ... . Sén hafís norður fyrir Melrakkasléttu nær miðjum vetri og austur fyrir Vopnafirði, og veiddist þar á honum selur; hart og kuldasamt með gróðurleysi lengstum. Kom hafís nálega alstaðar við Norðurland, með sumarmálum, og lá við fram um fráfærur. ... Sumarið fyrir og um alþing heitt og votsamt mjög, spratt því víðast vonum framar. ... Haustið áþekkt sumrinu til veðuráttu og gagn á landi og sjá. ... Vetur til jóla góður og hlákusamur hvarvetna.  ... Stórviðri vestan með tunglskini jólanótt og óstöðugt með stormum upp þaðan til nýársdags.   

Þingmúlaannáll: Veturinn allur hinn æskilegasti (lítið írennsl á góunni). Sumarið kalt og þurrt, so allvíða varð grasbrestur mikill, einkum á votengi, Hafís lá við fram á slátt. Þann 11, Januari skírði eg ... í miklu stórviðri. 

